
Apamarjanastotram 2 Mahimasahitam

అపామార్జనస్తోత్రమ్   ౨ మహిమసహితమ్

అథోనాశీతితమోఽధ్యాయః ।
మహాదేవ ఉవాచ -

అథాతః సంప్రవక్ష్యామి  అపామార్జనముత్తతమ్  ।
పులస్త్యేన యథోక్తం తు దాలభ్యాయ మహాత్మనే ॥ ౧॥
సర్వేషాం రోగదోషాణాం నాశనం మఙ్గలప్రదమ్   ।
తత్తేఽహం తు ప్రవక్ష్యామి  శ‍ృణు త్వం నగనన్దిని  ॥ ౨॥
పార్వత్యువాచ (శ్రీదాలభ్యౌవాచ ) -
భగవన్ప్రాణినః సర్వే విషరోగాద్యుపద్రవాః  ।
దుష్టగ్రహాభిభూతాశ్చ   సర్వకాలే హ్యుపద్రుతాః  ॥ ౩॥
అభిచారకకృత్యాదిబహురోగైశ్చ  దారుణైః  ।
న భవన్తి సురశ్రేష్ఠ  తన్మే త్వం వక్తుమర్హసి  ॥ ౪॥ (న భవన్తి మునిశ్రేష్ఠ  )
మహాదేవ ఉవాచ (శ్రీపులస్త్య  ఉవాచ) -
వ్రతోపవాసైర్నియమైర్విష్ణుర్వై      తోషితస్తు యైః  ।
తే నరా నైవ  రోగార్తా జాయన్తే నగనన్దిని  ॥ ౫॥ (జాయన్తే మునిసత్తమ)

యైః  కృతం న వ్రతం  పుణ్యం న దానం న తపస్తథా ।
న తీర్థం  దేవపూజా చ నాన్నం దత్తం తు భూరిశః ॥ ౬॥
తే వై లోకాః సదా జ్ఞేయా  రోగదోషప్రపీడితాః  ।
ఆరోగ్యం పరమామృద్ధిం  మనసా యద్యదిచ్ఛతి ॥ ౭॥
తత్తదాప్నోత్యసన్దిగ్ధం   విష్ణోః  సేవావిశేషతః ।
నాఽఽధిం ప్రాప్నోతి  న వ్యాధిం న విషగ్రహబన్ధనమ్   ॥ ౮॥
కృత్యాస్పర్శభయం చాపి తోషితే మధుసూదనే ।
సమస్తదోషనాశశ్చ సర్వదా చ శుభా గ్రహాః  ॥ ౯॥
దేవానామప్యధృష్యోఽసౌ తోషితే చ జనార్దనే  ।

యః సర్వేషు చ భూతేషు యథాఽఽత్మని తథాఽపరే ॥ ౧౦॥
ఉపవాసదినాన్తే తు తోషితో మధుసూదనః ।
తోషితే తత్ర జాయన్తే నరాః పూర్ణమనోరథాః  ॥ ౧౧॥
అరోగాః సుఖినో భోగభోక్తారో నగనన్దిని  ।
తేషాం చ శత్రవో  నైవ  న చ రోగాభిచారికమ్ ॥ ౧౨॥
గ్రహరోగాదికం  చైవ  పాపకార్యం న జాయతే ।
అవ్యాహతాని కృష్ణస్య  చక్రాదీన్యాయుధాని  వై ॥
రక్షన్తి సకలాపద్భ్యో యేన విష్ణురుపాసితః  ॥ ౧౩॥
పార్వత్యువాచ (శ్రీదాలభ్యౌవాచ ) -
అనారాధితగోవిన్దా యే నరా దుఃఖభాజినః ।
తేషాం దుఃఖాభిభూతానాం యత్కర్తవ్యం దయాలుభిః ॥ ౧౪॥
పశ్యద్భిః సర్వభూతస్థం  వాసుదేవం సనాతనమ్ ।
సమదృష్టిభిరప్యత్ర  తన్మే బ్రూహి  విశేషతః ॥ ౧౫॥
మహాదేవ ఉవాచ (శ్రీపులస్త్య  ఉవాచ) -
తద్వక్ష్యామి సురశ్రేష్ఠే  సమాహితమనాః శ‍ృణు । (మునిశ్రేష్ఠ  )
రోగదోషాశుభహరం విద్విడాపద్వినాశనమ్ ॥ ౧౬॥
శిఖాయాం శ్రీధరం  న్యస్య శిఖాధః శ్రీకరం  తథా ।
హృషీకేశం తు కేశేషుమూర్ధ్ని  నారాయణం పరమ్ ॥ ౧౭॥
ఊర్ధ్వశ్రోత్రే   న్యసేద్విష్ణుం  లలాటే జలశాయినమ్ ।
విష్ణుం  వై భ్రుయుగే  న్యస్య భ్రూమధ్యే  హరిమేవ చ ॥ ౧౮॥
నరసింహం నాసికాగ్రే కర్ణయోరర్ణవేశయమ్   ।
చక్షుషోః పుణ్డరీకాక్షం  తదధో భూధరం న్యసేత్ ॥ ౧౯॥
కపోలయోః కల్కినాథం వామనం కర్ణమూలయోః  ।
శఙ్ఖినం  శఙ్ఖయోర్న్యస్య  గోవిన్దం  వదనే తథా ॥ ౨౦॥
ముకున్దం  దన్తపఙ్క్తౌ తు జిహ్వాయాం వాక్పతిం తథా ।
రామం హనౌ తు విన్యస్య కణ్ఠే వైకుణ్ఠమేవ   చ ॥ ౨౧॥
బలఘ్నం బాహుములాధశ్చాంసయోః కంసఘాతినమ్ ।

అజం భుజద్వయే న్యస్య శార్ఙ్గపాణిం  కరద్వయే ॥ ౨౨॥
సఙ్కర్షణం  కరాఙ్గుష్ఠే  గోపమఙ్గులిపఙ్క్తిషు   ।
వక్షస్యధోక్షజం న్యస్య శ్రీవత్సం  తస్య మధ్యతః ॥ ౨౩॥
స్తనయోరనిరుద్ధం  చ దామోదరమథోదరే ।
పద్మనాభం తథా నాభౌ నాభ్యధశ్చాపి కేశవమ్ ॥ ౨౪॥
మేఢ్రే ధరాధరం దేవం గుదే చైవ  గదాగ్రజమ్  ।
పీతామ్బరధరం కట్యామూరుయుగ్మే మధుద్విషమ్ ॥ ౨౫॥
మురద్విషం పిణ్డకయోర్జానుయుగ్మే   జనార్దనమ్  ।
ఫణీశం గుల్ఫయోర్న్యస్య క్రమయోశ్చ  త్రివిక్రమమ్   ॥ ౨౬॥
పాదాఙ్గుష్ఠే  శ్రీపతిం  చ పాదాధో ధరణీధరమ్ ।
రోమకూపేషు సర్వేషు విష్వక్సేనం న్యసేద్బుధః ॥ ౨౭॥
మత్స్యం మాంసే తు విన్యస్య కూర్మం మేదసి విన్యసేత్ ।
వారాహం తు వసామధ్యే సర్వాస్థిషు  తథాఽచ్యుతమ్ ॥ ౨౮॥
ద్విజప్రియం  తు మజ్జాయాం  శుక్రే శ్వేతపతిం తథా ।
సర్వాఙ్గే యజ్ఞపురుషం  పరమాత్మానమాత్మని ॥ ౨౯॥
ఏవం న్యాసవిధిం కృత్వా సాక్షాన్నారాయణో భవేత్ ।
యావన్న వ్యాహరేత్కిఞ్చిత్తావద్విష్ణుమయః  స్థితః  ॥ ౩౦॥
గృహీత్వా తు సమూలాగ్రాన్కుశాంశుద్ధాన్సమాహితః   ।
మార్జయేత్సర్వగాత్రాణి   కుశాగ్రైరిహ  శాన్తికృత్ ॥ ౩౧॥
విష్ణుభక్తో  విశేషేణ రోగగ్రహవిషార్తినః  । (విషార్దితః )
విషార్తానాం రోగిణాం చ కుర్యాచ్ఛాన్తిమిమాం శుభామ్ ॥ ౩౨॥
జపేత్తత్ర తు భో దేవి సర్వరోగప్రణాశనమ్  ।
ఓం నమః శ్రీపరమార్థాయ   పురుషాయ మహాత్మనే ॥ ౩౩॥
అరూపబహురూపాయ వ్యాపినే పరమాత్మనే ।
వారాహం నారసింహం చ వామనం చ సుఖప్రదమ్  ॥ ౩౪॥
ధ్యాత్వా కృత్వా నమో విష్ణోర్నామాన్యఙ్గేషు   విన్యసేత్ ।
నిష్కల్మషాయ శుద్ధాయ  వ్యాధిపాపహరాయ వై ॥ ౩౫॥

viShNorapAmArjanastotram2.pdf 3



అపామార్జనస్తోత్రమ్   ౨ మహిమసహితమ్

గోవిన్దపద్మనాభాయ  వాసుదేవాయభూభృతే ।
నమస్కృత్వా ప్రవక్ష్యామి  యత్తత్సిధ్యతు మే వచ ॥ ౩౬॥ (వచః)
త్రివిక్రమాయ   రామాయ వైకుణ్ఠాయ   నరాయ చ ।
వారాహాయ నృసింహాయ వామనాయ మహాత్మనే ॥ ౩౭॥
హయగ్రీవాయ  శుభ్రాయ  హృషీకేశ హరాశుభమ్ ।
పరోపతాపమహితం ప్రయుక్తం  చాభిచారిణమ్ ॥ ౩౮॥ (చాభిచారిణామ్)

గరస్పర్శమహారోగప్రయోగం  జరయా జర ।
నమోఽస్తు వాసుదేవాయ నమః కృష్ణాయ  ఖఙ్గినే  ॥ ౩౯॥
నమః పుష్కరనేత్రాయ  కేశవాయఽఽదిచక్రిణే  ।
నమః కిఞ్జల్కవర్ణాయ   పీతనిర్మలవాససే ॥ ౪౦॥
మహాదేవవపుఃస్కన్ధధృష్టచక్రాయ    చక్రిణే  ।
దంష్ట్రోద్ధృతక్షితితలత్రిమూర్తిపతయే    నమః ॥ ౪౧॥
మహాయజ్ఞవరాహాయ  శ్రీవిష్ణవే   నమోఽస్తు తే ।
తప్తహాటకకేశాన్తజ్వలత్పావకలోచన ॥ ౪౨॥
వజ్రాధికనఖస్పర్శదివ్యసింహ  నమోఽస్తు తే ।
కశ్యపాయాతిహ్రస్వాయ  ఋగ్యజుఃసామలక్షణ ॥ ౪౩॥
తుభ్యం వామనరూపాయ క్రమతే  గాం నమో నమః ।
వారాహాశేషదుఃఖాని సర్వపాపఫలాని చ ॥ ౪౪॥
మర్ద మర్ద మహాదంష్ట్ర  మర్ద మర్ద చ తత్ఫలమ్ ।
నరసింహ కరాలాస్యదన్తప్రాన్త   నఖోజ్జ్వల  ॥ ౪౫॥
భఞ్జ భఞ్జ నినాదేన దుఃఖాన్యస్యాఽఽర్తినాశన ।
ఋగ్యజుఃసామభిర్వాగ్భిః కామరూపధరాదిధృక్ ॥ ౪౬॥
ప్రశమం  సర్వదుఃఖాని నయ త్వస్య జనార్దన  ।
ఐకాహికం వ్ద్యాహికం  చ తథా త్రిదివసం  జ్వరమ్ ॥ ౪౭॥
చాతుర్థికం  తథాఽనుగ్రం  తథా వై సతతజ్వరమ్ ।
దోషోత్థం  సన్నిపాతోత్థం  తథైవాఽఽగన్తుకజ్వరమ్  ॥ ౪౮॥
శమం నయతు గోవిన్దో భిత్త్వా ఛిత్త్వాఽస్య వేదనమ్ ।
నేత్రదుఃఖం  శిరోదుఃఖం దుఃఖం తూదరసమ్భవమ్ ॥ ౪౯॥

అనుచ్ఛ్వాసం మహాశ్వాసం పరితాపం తు వేపథుమ్ ।
గుదఘ్రాణాఙ్ఘ్రిరోగాంశ్చ   కుష్ఠరోగం  తథా క్షయమ్ ॥ ౫౦॥
కామలాదీంస్తథా రోగాన్ప్రమేహాదీంశ్చ దారుణాన్ ।
యే వాతప్రభవా  రోగా లూతావిస్ఫోటకాదయః ॥ ౫౧॥
తే సర్వే విలయంయాన్తు వాసుదేవాపమార్జితాః  ।
విలయంయాన్తి తే సర్వే విష్ణోరుచ్చారణేన  వా ॥ ౫౨॥
క్షయం గచ్ఛన్తు చాశేషాస్తే చక్రాభిహతా  హరేః ।
అచ్యుతానన్తగోవిన్దనామోచ్చారణభేషజాత్  ॥ ౫౩॥
నశ్యన్తి  సకలా రోగాః సత్యం సత్యం వదామ్యహమ్ ।
స్థావరం  జఙ్గమం  యచ్చ కృత్రిమం  చాపి యద్విషమ్ ॥ ౫౪॥
దన్తోద్భవం నఖోద్భూతమాకాశప్రభవం  చ యత్ ।
భూతాదిప్రభవం  యచ్చ విషమత్యన్తదుఃసహమ్ ॥ ౫౫॥
శమం నయతు తత్సర్వం కీర్తితోస్య  జనార్దనః  ।
గ్రహాన్ప్రేతగ్రహాంశ్చైవ    తథాఽన్యాంశాకినీగ్రహాన్  ॥ ౫౬॥
ముఖమణ్డలకాన్కూరాన్రేవతీం   వృద్ధరేవతీమ్  ।
వృద్ధికాఖ్యాన్గ్రహాంశ్చోగ్రాంస్తథా     మాతృగ్రహానపి  ॥ ౫౭॥
బాలస్య విష్ణోశ్చరితం  హన్తి బాలగ్రహానపి  ।
వృద్ధానాం  యే గ్రహాః  కేచిద్బాలానాం చాపి యే గ్రహాః  ॥ ౫౮॥
నృసింహదర్శనాదేవ నశ్యన్తే తత్క్షణాదపి  ।
దంష్ట్రాకరాలవదనో  నృసింహో దైత్యభీషణః  ॥ ౫౯॥
తం దృష్ట్వా  తే గ్రహాః  సర్వే దూరంయాన్తి విశేషతః ।
నరసింహ మహాసింహ జ్వాలామాలోజ్జ్వలానన  ॥ ౬౦॥
గ్రహానశేషాన్సర్వేశ  నుద స్వాస్యవిలోచన ।
యే రోగా యే మహోత్పాతా యద్విషం యే మహాగ్రహాః  ॥ ౬౧॥
యాని చ క్రూరభూతాని  గ్రహపీడాశ్చ  దారుణాః ।
శస్త్రక్షతేషు  యే రోగా జ్వాలాగర్దభకాదయః  ॥ ౬౨॥

విస్ఫోటకాదయోయే చ గ్రహా  గాత్రేషు  సంస్థితాః  ।
త్రైలోక్యరక్షాకర్తస్త్వం   దుష్టదానవవారణ  ॥ ౬౩॥
సుదర్శనమహాతేజశ్ఛిన్ధి చ్ఛిన్ధి మహాజ్వరమ్ ।
ఛిన్ధి వాతం చ లూతం చ చ్ఛిన్ధి ఘోరం మహావిషమ్ ॥ ౬౪॥
ఉద్దణ్డామరశూలం   చ విషజ్వాలాసగర్దభమ్  ।
ఓం హ్రాంహ్రాంహ్రూంహ్రూం     ప్రధారేణ  కుఠారేణ హన ద్విషః ॥ ౬౫॥
ఓం నమో భగవతే తుభ్యం దుఃఖదారణవిగ్రహ  ।
యాని చాన్యాని దుష్టాని  ప్రాణిపీడాకరాణి  వై ॥ ౬౬॥
తాని సర్వాణి సర్వాత్మా పరమాత్మా జనార్దనః  ।
కిఞ్చిద్రూపం  సమాస్థాయ  వాసుదేవ నమోఽస్తు తే ॥ ౬౭॥
క్షిప్త్వా సుదర్శనం చక్రం  జ్వాలామాలావిభీషణమ్ ।
సర్వదుష్టోపశమనం  కురు దేవవరాచ్యుత ॥ ౬౮॥
సుదర్శన మహాచక్ర గోవిన్దస్య  వరాయుధ ।
తీక్ష్ణధార  మహావేగ సూర్యకోటిసమద్యుతే ॥ ౬౯॥
సుదర్శన మహాజ్వాల చ్ఛిన్ధి చ్ఛిన్ధి మహారవ ।
సర్వదుఃఖాని రక్షాంసి పాపాని చ విభీషణ ॥ ౭౦॥
దురితం హన చాఽఽరోగ్యం కురు త్వం భోః సుదర్శన ।
ప్రాచ్యాం  చైవ  ప్రతీచ్యాం  చ దక్షిణోత్తరతస్తథా ॥ ౭౧॥
రక్షాం కరోతు విశ్వాత్మా నరసింహః స్వగర్జితైః   ।
భూమ్యన్తరిక్షే చ తథా పృష్ఠతః  పార్శ్వతోఽగ్రతః  ॥ ౭౨॥
రక్షాం కరోతు భగవాన్బహురూపీ జనార్దనః  ।
(తథా విష్ణుమయం  సర్వం సదేవాసురమానుషమ్) ॥ ౭౩॥
తేన సత్యేన సకలం దుఃఖమస్య ప్రణశ్యతు  ।
యథాయోగేశ్వరో విష్ణుః  సర్వవేదేషు గీయతే ॥ ౭౪॥
తేన సత్యేన సకలం దుఃఖమస్య ప్రణశ్యతు  ।
పరమాత్మా యథా విష్ణుర్వేదాఙ్గేషు   చ గీయతే ॥ ౭౫॥
తేన సత్యేన విశ్వాత్మా సుఖదస్తస్య కేశవః ।
శాన్తిరస్తు శివం చాస్తు ప్రణాశం  యాతు చాసుఖమ్ ॥ ౭౬॥

వాసుదేవశరీరోత్థైః  కుశైః  సమ్మార్జితం  మయా ।
అపామార్జితగోవిన్దో  నరో నారాయణస్తథా ॥ ౭౭॥
తథాఽపి సర్వదుఃఖానాం ప్రశమో  వచనాద్ధరేః  ।
శాన్తాః సమస్తదోషాస్తే గ్రహాః  సర్వే విషాణి చ ।
భూతాని చ ప్రశామ్యన్తి  సంస్మృతే మధుసూదనే ॥ ౭౮॥
ఏతే కుశా విష్ణుశరీరసమ్భవా
జనార్దనోఽహం  స్వయమేవ చాగ్రతః  ।
హతం మయా దుఃఖమశేషమస్య వై
స్వస్థో భవత్వేష వచో యథా హరేః ॥ ౭౯॥
శాన్తిరస్తు శివం చాస్తు ప్రణశ్యత్వసుఖం  చ యత్ ।
యదస్య దురితం కిఞ్చిత్క్షిప్తం   తల్లవణామ్భసి  ॥ ౮౦॥
స్వాస్థ్యమస్య  సదైవాస్తు  హృషీకేశస్య కీర్తనాత్ ।
యద్యతోఽత్ర గతం పాపం తత్తు తత్ర ప్రగచ్ఛతు  ॥ ౮౧॥
ఏతద్రోగేషు  పీడాసు జన్తూనాం  హితమిచ్ఛుభిః ।
విష్ణుభక్తైశ్చ   కర్తవ్యమపామార్జనకం  పరమ్ ॥ ౮౨॥
అనేన సర్వదుఃఖాని విలయంయాన్త్యశేషతః ।
సర్వపాపవిశుద్ధ్యర్థం   విష్ణోశ్చైవాపమార్జనాత్    ॥ ౮౩॥
ఆర్ద్రం  శుష్కం లఘు స్థూలం  బ్రహ్మహత్యాదికం  తు యత్ ।
తత్సర్వం నశ్యతే తూర్ణం  తమోవద్రవిదర్శనాత్  ॥ ౮౪॥
నశ్యన్తి  రోగా దోషాశ్చ సింహాత్క్షుద్రమృగా   యథా ।
గ్రహభూతపిశాచాది  శ్రవణాదేవ  నశ్యతి ॥ ౮౫॥
ద్రవ్యార్థం   లోభపరమైర్న  కర్తవ్యం కదాచన ।
కృతేఽపామార్జనే  కిఞ్చిన్న గ్రాహ్యం  హితకామ్యయా ॥ ౮౬॥
నిరపేక్షైః ప్రకర్తవ్యమాదిమధ్యాన్తబోధకైః    ।
విష్ణుభక్తైః   సదా శాన్తైరన్యథాఽసిద్ధిదం   భవేత్ ॥ ౮౭॥
అతులేయం నృణాం సిద్ధిరియం  రక్షా పరా నృణామ్ ।
భేషజం పరమం హ్యేతద్విష్ణోర్యదపమార్జనమ్   ॥ ౮౮॥

ఉక్తం హి బ్రహ్మణా  పూర్వం పౌ(పు)లస్త్యాయ సుతాయ వై ।
ఏతత్పులస్త్యమునినా దాలభ్యాయోదితం స్వయమ్ ॥ ౮౯॥
సర్వభూతహితార్థాయ  దాలభ్యేన ప్రకాశితమ్  ।
త్రైలోక్యే  తదిదం విష్ణోః  సమాప్తం చాపమార్జనమ్  ॥ ౯౦॥
తవాగ్రే కథితం దేవి యతో భక్తాఽసి మే సదా ।
శ్రుత్వా  తు సర్వం భక్త్యా చ రోగాన్దోషాన్వ్యపోహతి  ॥ ౯౧॥
ఇతి శ్రీమహాపురాణే  పాద్మే ఉత్తరఖణే ఉమామహేశ్వరసంవాదే
(దాలభ్యపులస్త్యసంవాదే) విష్ణోరపామార్జనస్తోత్రం    సమ్పూర్ణమ్  ।
(అపామార్జనస్తోత్రస్తోత్రకథనం    నామోనాశీతితమోఽధ్యాయః ॥ ౭౯/౮౦ ॥)

అథాశీతితమోఽధ్యాయః ।
మహాదేవ ఉవాచ-
అపామార్జనకం  దివ్యం పరమాద్భుతమేవ చ ।
పఠితవ్యం విశేషేణ పుత్రకామార్థసిద్ధయే    ॥ ౧॥
ఏతత్స్తోత్రం   పఠేత్ప్రాజ్ఞః  సర్వకామార్థసిద్ధయే   ।
ఏకకాలం ద్వికాలం వా యే పఠన్తి ద్విజాతయః ॥ ౨॥
ఆయుశ్చ శ్రీర్బలం  తేషాం వృద్ధిం  యాన్తి దినే దినే ।
బ్రాహ్మణో  లభతే విద్యాం క్షత్రియో  రాజ్యమేవ వా ॥ ౩॥
వైశ్యో  ధనసమృద్ధిం  చ శూద్రో భక్తిం  చ విన్దతి  ।
అన్యశ్చ లభతే భక్తి పఠనాచ్ఛ్రవణాజ్జపాత్  ॥ ౪॥
సామవేదఫలం తస్య జాయతే నగనన్దిని  ।
అఖిలః పాపసఙ్ఘాతస్తత్క్షణాదేవ    నశ్యతి ॥ ౫॥
ఇతి జ్ఞాత్వా  తు భో దేవి పఠితవ్యం సమాహితైః  ।
పుత్రాథైవ   తథా లక్ష్మీః సమ్పూర్ణా భవతి ధ్రువమ్  ॥ ౬॥
లిఖిత్వా భూర్జపత్రే  తుయో ధారయతి వైష్ణవః   ।
ఇహ లోకే సుఖం భుక్త్వా యాతి విష్ణోః  పరం పదమ్ ॥ ౭॥
పఠిత్వా శ్లోకమేకం  తు తులసీం యః సమర్పయేత్ ।
సర్వ తీర్థే కృతం తేన తులస్యాః (స్యా)పూజనే కృతే ॥ ౮॥

అపామార్జనస్తోత్రమ్   ౨ మహిమసహితమ్

ఏతత్స్తోత్రం   తు పరమం వైష్ణవం   ముక్తిదాయకమ్ ।
పృథివీదానమాత్రేణ  విష్ణులోకం  తు గచ్ఛతి ॥ ౯॥
జపేత్స్తోత్రం   విశేషేణ విష్ణులోకస్య  వాఞ్ఛయా ।
బాలానాం జీవనార్థాయ  పఠితవ్యం సమాహితైః  ॥ ౧౦॥
రోగగ్రహాభిభూతానాం  బాలానాం శాన్తికారకమ్ ।
భూతగ్రహవిషం  చైవ  పఠనాదేవ నశ్యతి ॥ ౧౧॥
కణ్ఠే తులసిజాం మాలాం ధృత్వా విమో హి యః పఠేత్ ।
స చ వై వైష్ణవో   జ్ఞేయో  విష్ణులోకం  స గచ్ఛతి ॥ ౧౨॥
కణ్ఠే మాలా ధృతా యేన శఙ్ఖచక్రాదిచిహ్నితః   ।
వైష్ణవః   ప్రోచ్యతే  విప్రః  స్తోత్రం  చైతత్పఠన్సదా  ॥ ౧౩॥
ఇహలోకం పరిత్యజ్య విష్ణులోకం  స గచ్ఛతి ।
మోహమాయాపరిత్యక్తో దమ్భతృష్ణావివర్జితః   ॥ ౧౪॥
ఏతత్స్తోత్రం   పఠన్దివ్యం  పరం నిర్వాణమాముయాత్ ।
తే ధన్యాః సన్తి భూర్లోకే  యే విమా వైష్ణవాః   స్మృతాః ॥ ౧౫॥
స్వాత్మా వై తారితస్తైస్తు  సకులో నాత్ర సంశయః ।
తే వై ధన్యతమా లోకే నారాయణపరాయణాః ।
తైర్భక్తిశ్వ   సదా కార్యా తే వై భాగవతా నరాః ॥ ౧౬॥
ఇతి శ్రీమహాపురాణే  పాద్మే ఉత్తరఖణ్డే ఉమామహేశ్వరసంవాదేఽపామార్జనమహిమకథనం
నామాశీతితమోఽధ్యాయః ॥ ౮౦/౮౧॥

